Vyrde Redaktør.

Ver gild og gå den vedlagde teksten nærare i saumane. Eposet er eit stutt samandrag av ein turnering med den runde lærkula i fokus som vart skipa til på den fagre vestlandsperla Tysnes denne månaden. Med utgangspunkt i laget Sovjetunionen har underteikna skrive nokre langt i frå tendensiøse memoarer over det som utspelte seg. Dette er ikkje berre vår tidsalder mest storslegne manifestasjon for våre kameratar i aust, men også ein filosofisk nødvendighet.

Eg kan lova at lesarane vil bli kilt under sine litterære fotsolar.

Dykk tykkjer kanskje det er ein litt bedragersk sinnsstemning i postulatet, som lar det meiningslause bli viktig og det banale bli storslegent, men det er feil. Det skrivne ord er den ustridelege sanninga sjølv.

Sjølv om eg kanskje har slått på stortromma med skildringane, er det ingen fiksjon inne i biletet. Måleriet har kanskje blitt farga annleis enn det som realiteten er, men landskapet er gjengjeve korrekt. 

Det finst og virtuelle attestasjonar på det som hende. Desse vil omgåande bli oversendt Dykk dersom De finn teksten så interessant at det kan koma på tale å trykkja den svart på kvitt.

I så måte, ver gild og kontakt meg på telefon 53 41 50 81 etter klokka 16.00. Eventuelt nytt verdsveven og mail meg på kjempenes@hotmail.com 

Om ynskjeleg kan teksten sjølvsagt leverast på strikt riksmål.

Beste helsing

Rune Kjempenes

I kollektivets teneste
Det var blant øyer i vest og grisgrendte strøk at den siste austblokka fall då det kollektive ideal, sett ut i praksis av fotballaget Sovjetunionen måtte gje tapt for kvasiheroiske figurar. 
Etter ei veke med drill og strikt autoritær eksersis, leia av formann Mir, dei proletære stridskrefters marskalk, reiste kameratane i Sovjetunionen kollektivt til fronten. Til den årlege fotballturneringa på Reiso, Tysnes. 10 mann, eit telt og eit flagg. Det brave proletariatet var komne for å få seg eit eige kapittel i historiebøkene. Komne for å reisa Sovjetunionens ære.  

Vel framme reiser det medbrakte teltet seg som ei høgborg, ein rettlinja pompøs sovjetisk koloss. Eit raudt flagg med gullforgylt hammar og sigd flagrar majestetisk i vinden. Som høglydte replikkar i det maktstyrte forførelsesteater skapar det respekt blant dei andre laga. 

Ingen kan stogga Sovjetunionens taktfaste marsj mot gullet. 

Eit halvt minutt. Tsaren riv ein motspelar over ende. Pipeblåsaren peikar ubønnhørleg på krittmerket. Fyrste ballen ligg i nota. Så er Tsaren nok ein gong på ferde. Tolv knottar mørar opp ein legg. Mannen i svart blæs for frispark. Tsaren får gult kort, Black Knights nok eit mål. 

Under med 0 – 2 i opningskampen.

Regnet byrjar å piska spelarane slavisk og mekanisk til kultivert, men samstundes barbarisk innsats. Den russiske revolusjonen dramatisert på graset framfor Black Knights-buret. Knottar blir stempla, olbogar overalt, slag blir utdelt, ballen trillar fri. Makta er til å plukka opp. Ringreven Brazauskas lagar kremmarhus. Ingen kirurgisk presisjon, berre rå muskelstyrke. 

Fyrste verdskrig utspelar seg no på grasteppet som ein prosesjon av uskarpe, gråskitne skikkelsar med lause skolisser og tilkjempa tapre miner. Black Knights blir pressa bakover, nedsenka i ein uoverskuelig skyttergravlabyrint av jordholer, soneforsvar og brystvern. Ingen veg ut. Tungt artilleri og høge poleballar hamrar dei endå lenger ned i gjørma.

Det byrjar breste.

Karelin kjem inn. Enorme Karelin med 130 i benken og tilsvarande pondus. Brazauskas lurer som gjedda i sivet føre mål og dunkar kontant inn 2-2. Uskuldige gutar på motstandarlaget stampar ørkeslaust rundt med valium i hovudet og bly i støvlane. 

Det er menn mot gutar. 

Rambukken Karelin må ut. Han køyrer den store porselensbussen på sidelinja. Han har ofra liv og reimar. Black Knights er parkert. Tsarens Kurer klemmer til på volley. Kula sit klistra i nota. Sovjetunionen vinn 3-2. Bragda er utført. Black Knights forlet banen i ørska. Knust.

Sundagen viser det seg at laget er eit reint juniorlag og dei blir prompte diskvalifisert grunna bruk av for mange aktive spelarar.

Maskineriet rustnar og kollektivet smuldrar opp i møtet mot blåkledde MX. Straffespark blir brent, og 1-4 tapet heng som ein møllestein rundt halsen på kameratane resten av kvelden. Oppvaskmøte etter kampen. Fanden blir måla på veggen med to strøk. – I morgon kjem ein ny dag, forsikrar formann Mir dei mest vonlause om.

Og den nye dagen kjem. Mot Huglo Boys. Det blir grei skuring mot øybuarar med sju høgrebackar på laget. Tsarens Kurer leverer varene to gonger og Tsaren nettar ein gong. Kavaleriet med Kalasjnikov i spissen treff innertiar to gonger.  

Sovjetunionen er kolossalt sterke og sluttspelet står for tur neste dag. Laurdagskvelden blir brukt til rekreasjon og grilling av nyfiska ål. 

05:30 sundags morgon vaknar kameratane av at Volga renn tvers igjennom teltet. Ein autostrada med vatn gjennomsyrer soveposar og teltduk. Den verst tenkjelege starten på sluttspeldagen.

- Hugs på at me er kolossalt sterke, formanar Mir.

Lunde FF utgjer opponentane i 8-dels finalen. Medan Tsaren og Sjirinovski er sikre kuskar i dei bakre rekkjer, herskar det full galopp på topp. Til slutt får Kasparov hol på byllen. 1 – 0 og kapitulasjonen er eit utvisteleg faktum. 

I kvartfinalen ventar Bakerigutane. Ein gjeng kortklipte muskelbuntar med hakeparti som båtstavner og tindrande metallblå auge. Laget er besett med kvasiheroiske figurar langs heile sentrallinja. Frå den enorme sisteskansen med klyper av stål til den dødbringande angriparen med ei fortid i skotske St. Mirren. På midten orkestrerar og dikterar føraren. Føraren med ørnenase og hovmesterblikk.

Sovjetunionen er kollektivet og framstår som eit arkitektonisk esperanto. Uslåelege. 

Bakerigutane 10, Sovjetunionen 0. 

Det er slutt. Den siste austblokka har falle. Det er på tide å slokka faklane, rulle inn piggtråden og ta ned dei raude flagga. Pet Shop Boys schlageren ”Go West” ruvar for siste gong ut frå kompaktplatespelaren. 

– Det heile var eit regissert spel for publikum. Vårt estetiske og konseptuelle prosjekt lukkast til det fulle. Kollektivet er uslåeleg, fastslår formann Mir. 

